
16 верасня 2021 г. – 90 гадоў з дня нараджэння Пятра Фёдаравіча 

Лысенкі (1931–2020), археолага, лаўрэата Дзяржаўнай прэміі Рэспублікі 

Беларусь (2003), Ганаровага грамадзяніна г. Пінска 

 

Пётр Фёдаравіч Лысенка нарадзіўся 16 верасня 1931 г. у в. Зарачаны 

Полацкага раёна Віцебскай вобласці. У 1946 г. сям’я пераехала ў г. Пінск, 

Пётр вучыўся ў СШ № 2. Скончыў гістарычны факультэт Мінскага 

дзяржаўнага педагагічнага інстытута імя А. М. Горкага (1953). Працаваў 

настаўнікам гісторыі ў Бярэзінскім раёне Мінскай вобласці. Пасля службы ў 

Савецкай арміі вярнуўся на педагагічную працу. 

П. Ф. Лысенка скончыў аспірантуру Інстытута гісторыі АН БССР. З 

1963 г. працаваў там малодшым, старшым навуковым супрацоўнікам, 

загадчыкам аддзела сярэдневяковай археалогіі (1980–2000). З ліпеня 2001 г. 

быў галоўным навуковым супрацоўнікам Інстытута гісторыі НАН Беларусі. 

Падрыхтаваў двух дактароў і восем кандыдатаў гістарычных навук. 60 гадоў 

яго жыццё было звязана з Інстытутам гісторыі. 

Доктар гістарычных навук (1988), прафесар (1993) П. Ф. Лысенка быў 

вядомым у краіне і за мяжой спецыялістам у галіне гістарычнай навукі і 

старажытнабеларускай культуры. Яго навуковыя інтарэсы ў першую чаргу 

былі сканцэнтраваны на раннефеадальным перыядзе гісторыі Беларусі. На 

працягу 50 гадоў вывучаў усходнеславянскія старажытнасці і 

старажытнарускія гарады на поўдні Беларусі (Тураў, Бярэсце, Пінск, Мазыр, 

Давыд-Гарадок, Слуцк, Клецк, Рагачоў). 

Выявіў і даследаваў археалагічны помнік – гарадзішча старажытнага 

Бярэсця. Пры яго непасрэдным удзеле створаны ўнікальны музей 

старажытнага (XI–XIV стст.) драўлянага горада, што стала вялікім укладам у 

навуку і культурным дасягненнем міжнароднага значэння. Пётр Лысенка 

даказаў этнічную і палітычную прыналежнасць Беларускага Пабужжа да 

ўсходнеславянскага насельніцтва старажытнай Русі, што мае вялікае 

палітычнае і дзяржаўнае значэнне. Матэрыялы яго даследаванняў складаюць 

аснову экспазіцый Брэсцкага, Тураўскага, Пінскага, Столінскага і Клецкага 

краязнаўчых музеяў. 

Пётр Лысенка – аўтар звыш 150 навуковых артыкулаў і публікацый, 13 

манаграфій, сааўтар 18 калектыўных манаграфій. Яго навуковыя дасягненні 

атрымалі шырокае прызнанне навуковай і культурнай грамадскасці ў 

Беларусі і далёка за яе межамі. Па сабраных ім матэрыялах створаны шэсць 

прафесійных кінафільмаў, аматарскі дакументальны фільм, шэраг радыё- і 

тэлеперадач, напісаны вершы, песні, цыкл карцін, апублікавана больш за 200 

артыкулаў у абласным, рэспубліканскім і міжнародным друку. 

За цыкл навуковых прац «Паўднёвая Беларусь у IX–XIII стст.» 

П. Ф. Лысенка стаў лаўрэатам Дзяржаўнай прэміі Рэспублікі Беларусь у 

галіне навукі (2003). Абраны членам-карэспандэнтам Міжнароднай акадэміі 

навук Еўразіі (1998), акадэмікам Міжнароднай славянскай акадэміі навук, 

адукацыі, мастацтваў і культуры (2009). Ганаровы грамадзянін гарадоў Тураў 

(2005) і Пінск (2011). Узнагароджаны Ганаровай граматай Вярхоўнага Савета 



 

 

БССР (1979), медалём «Ветэран працы» (1990), нагрудным знакам імя 

У. М. Ігнатоўскага НАН Беларусі (2019). 

Пётр Фёдаравіч Лысенка памёр 23 сакавіка 2020 г., пахаваны на 

Паўночных могілках г. Мінска. У Музеі Беларускага Палесся (Пінск) 16 

кастрычніка 2020 г. адбылася прэзентацыя кнігі П. Ф. Лысенкі 

«Материальная культура городов Туровской земли (Х–ХIII вв.», якая выйшла 

пасля смерці вучонага, дзякуючы намаганням удавы Наталлі Мікалаеўны 

Дубіцкай і сына Фёдара Пятровіча Лысенкі. 

1. Материальная культура городов Туровской земли (X—XIII вв.) / П. Ф. 

Лысенко ; Национальная академия наук Беларуси, Институт истории. — Минск : 

Беларуская навука, 2020. — 177, [2] с. 

